
MCMC TANGANI MAKLUMAT PALSU MENGENAI PENGALIHAN DNS
DAN SEKATAN AKSES INTERNET

CYBERJAYA, 7 September -- Suruhanjaya Komunikasi dan Multimedia Malaysia
(MCMC) ingin menangani kebimbangan dan salah tanggapan baru-baru ini
mengenai usaha berterusan kami untuk mengawal selia trafik Internet melalui
pengurusan Domain Name System (DNS).

DNS ialah sistem yang direka bentuk untuk menukar alamat laman web kepada
alamat IP berangka untuk mencari laman web di Internet. Penyedia Perkhidmatan
Internet (ISP) biasanya mengendalikan pelayan DNS mereka sendiri dan pelayan ini
boleh dikonfigurasikan untuk menyekat akses ke laman web atau domain tertentu
berdasarkan kandungannya. la suatu kaedah yang biasa digunakan untuk
melindungi pengguna daripada kandungan memudaratkan.

Sebahagian pengguna memilih untuk menggunakan pelayan DNS pihak ketiga
seperti Google DNS atau Cloudflare, yang dikatakan menawarkan pelbagai faedah
seperti kelajuan lebih pantas. Bagaimanapun, ia berkemungkinan tidak mempunyai
tahap perlindungan yang sama untuk kandungan memudaratkan terutamanya
dalam konteks tempatan, berbanding pelayan DNS ISP tempatan.

MCMC telah mengeluarkan arahan kepada ISP untuk mengalihkan trafik DNS yang
menggunakan pelayan DNS pihak ketiga kembali ke pelayan DNS mereka sendiri.
Ini bagi memastikan pengguna terus memperoleh faedah daripada perlindungan
disediakan oleh pelayan DNS ISP tempatan dan memastikan laman web hasad tidak
dapat diakses oleh rakyat Malaysia.



Sebagai komitmen untuk melindungi keselamatan pengguna Internet, antara 2018
dan 1 Ogos 2024, MCMC menyekat sejumlah 24,277 laman web, diklasifikasikan
kepada pelbagai kategori: judi dalam talian (39%), kandungan pornografi/lucah
(31%), pelanggaran hak cipta (14%), laman web lain yang berbahaya termasuk
penjualan produk tidak berdaftar, aktiviti peminjaman wang tidak berdaftar,
pendedahan/penjualan data peribadi (12%), pelacuran (2%), dan pelaburan
menyalahi undang-undang/penipuan (2%).

Terdapat dakwaan palsu bahawa langkah yang diambil MCMC ialah langkah zalim.
Kami mengulangi bahawa pelaksanaan oleh Malaysia adalah untuk melindungi
kumpulan yang terdedah daripada kandungan dalam talian yang memudaratkan.

Ada juga dakwaan tidak tepat mengenai larangan menyeluruh, dengan sesetengah
pihak menyatakan bahawa laman web yang sah akan tidak boleh diakses kerana
pengalihan DNS. Laman web hanya disekat apabila didapati mempunyai kandungan
hasad atau menyalahi undang-undang, seperti perjudian dalam talian, pornografi,
pelanggaran hak cipta, penipuan, pancing data dan sebagainya. Laman web yang
sah akan boleh diakses seperti biasa, dan pengalihan DNS memastikan kandungan
memudaratkan disekat manakala laman web sah dapat dicapai tanpa gangguan
ketara.



MCMC menggalakkan pengguna melaporkan sebarang kesulitan dalam mengakses
laman web yang sah terus kepada ISP masing-masing supaya isu itu dapat ditangani
segera.

Tambahan pula, mana-mana laman web yang dipercayai menjadi sasaran atau
terkesan secara tidak adil boleh membuat rayuan melalui saluran yang ditetapkan.
Tribunal Rayuan, yang ditubuhkan oleh MCMC dan dipengerusikan oleh hakim
Mahkamah Tinggi, beroperasi secara bebas untuk memastikan semakan yang adil
dan saksama bagi setiap kes.

MCMC kekal komited untuk mengekalkan persekitaran dalam talian yang selamat
dan terjamin di Malaysia, mengimbangi perlindungan pengguna Internet dengan
keperluan untuk akses yang lancar kepada kandungan dalam talian yang sah.

